
“Наша мова для нас святая, бо яна нам ад Бога даная”  

Ф. Багушэвіч 

 

 

 

 

  



Паэты і пісьменнікі пра мову 
  Калейдаскоп  
 кастрычнік 2023 

Неруш  

Неруш ранішні роднае слова, 

Мне шукаць цябе, покуль гляджу,  

Пад зялёным крылом верасовак,  

Пад крысом і спякоты й дажджу.  

Слова, што як нарог для ратая,  

Як для ластаўкі — стромы вільчак, 

 Ад якога на небе світае,  

Ад якога яснее ў вачах.  

А пашчасціць — натрапіцца неруш,— 

 Зазвіняць недзе промні наўзбоч.  

Неруш свой панясу я аберуч,  

Як слязіну з матуліных воч.   

 Ад абразы, ад позірку злога,  

Шлях заблытаўшы для наслання,  

Неруш ранішні — матчына слова,  

Мне, як бору, цябе засланяць!  

Р. Барадулін         

 

 
 
 



Народныя традыцыі 

 Калейдаскоп 
 кастрычнік 2023 

Кастрычнік — дзесяты месяц года. Стараславянскія назвы яго — листапад, риень, 
паздерник, брудень, у чэхаў ён таксама říjen, у сербаў — паздзернік, у палякаў — 

październik, ва ўкраінцаў — жовтень. Беларускае найменне месяца паходзіць ад слова 
“кастрыца” (“кастра”): у гэты час сяляне трапалі, часалі лён і каноплі, з якіх ападала шмат 
кастры. 

У рымлян oktober (такая ж аснова ў нямецкай, французскай, англійскай, рускай мовах) 

быў прысвечаны богу вайны Марсу. У 15-ы дзень месяца прыносілі ў ахвяру каня, які 
вылучаўся на папярэдніх скачках. Другога кастрычніка святкавалі Медэтрыналіі ў гонар 

багіні медыцыны Медэтрыны. Кожны рымлянін гатаваў сабе багаты стол і стараўся як мага 
больш наесціся і напіцца, бо гэта нібы перасцерагала яго ў будучым ад розных хвароб. 

Старажытныя грэкі ўшаноўвалі бога вінаробства Бахуса (Дыяніса). Свята было вельмі 
вясёлым і свабодным, у ім нароўні з вольнымі грэкамі прымалі ўдзел і рабы. Адмысловы 

хор пры музыцы і скоках спяваў так званы дыфірамб — асаблівую песню ў гонар Бахуса, 
дзе адлюстроўваліся сумныя і радасныя падзеі з жыцця бога. 

Кастрычнік — сярэдні месяц восені, характарызуецца зменлівым надвор’ем: 

бываюць густыя туманы, слата, частыя прымаразкі, а часам выпадае і снег. Дрэвы стаяць 
аголеныя, птушкі адляцелі ў вырай. Наступае пара для садаводаў: пасадка дрэў і ягаднікаў, 

абмазванне ствалоў глінай і вапнай, іх ацяпленне. 
 

 
 

 

 



Народныя традыцыі 

 Калейдаскоп 
 кастрычнік 2023 

Народныя святы і прыкметы восені 
7—14 кастрычніка 

Гэта тыдзень перад Пакровамі. У некаторых мясцінах Беларусі ён называўся 
«бабіным летам», бо звычайна ўсталёўваецца прыгожае надвор’е, і пагоднасць дзён 

увасабляе такім чынам шчасце «бабуль». 

9 кастрычніка 
Іван Багаслоў (Благаслоў, Багуслаў, Шаптун). Гэты дзень — мяжа ўсім шчыраванням 

дбайнага земляроба, бо зямля атрымлівае за свае дары нябеснае благаславенне на спакой да 
самае вясны. Галоўнай жа прыкметай дня быў пачатак восеньскіх вяселляў і абрадаў — 

свацці і жаніхі дамаўляліся пра дзяўчат на выданні, што як закон гучыць у прыказцы: «Іван 

Багуслаў дружкі разаслаў». 

10 кастрычніка 
Савацей, Калістрат, Марк, Арыстарх, Ігнат. А імені Францішак з каталіцкага 

календара шукалі асацыяцыі з апусцелым на гэтую пару полем, што і адзначана ў вуснай 

народнай творчасці: «На святога Францішка шукае зярнят у полі мышка». 

14 кастрычніка 
Пакроў (Пакравы, Пакрова). Само слова праваслаўная царква тлумачыла літаральна: 

пакроў (пакрывала) Божай Маці. 
Пакроў лічыўся надзейным паказчыкам прагнозаў надвор’я на даволі аддаленыя дні і 

нават на цэлыя поры года: «Калі да Пакрова дня снег не пакрые зямлю, то і на Каляды не 
будзе снегу»; «Якое надвор’е ў дзень Пакрова, такое яно і будзе ўсю зіму да вясны»; «Калі 
на Пакроў не было снегу, не будзе яго яшчэ дзве нядзелі»; «Калі ад Пакроў да свята Усіх 

Святых (1 лістапада) краты зямлю точаць, то зіма будзе снежная і марозлівая». 

Асабліва пільна сачылі на Пакроў за напрамкам ветру: з якога боку ён быў у гэты 

дзень, з таго боку ён павінен дзьмуць галоўным чынам і ў бліжэйшую зіму. 

14—21 кастрычніка 
Тыдзень пасля Пакрова нашы продкі называлі «дзявоцкім летам» ў адрозненне ад 

«бабінага». Усе дні размяркоўвалі між дзеўкамі і дзяўчынкамі, якіх ужо прынялі «ў дзеўкі», 

і варажылі пра добры характар будучых маладух. 

Калі дні стаялі пагодныя, сонечныя, значыць, і характар у дзяўчат павінен 

быць  ласкавы. Далікатныя абмеркаванні і размовы змушалі дзяўчат удумліва глянуць на 
сябе і на свой нораў. 

25 кастрычніка 
Дзень Марціна. Ён меў сваю прыказку: «Марцін святы — губіцель гагаты». Пад 

«гагатой» разумеліся патлусцелыя за лета гусі, якіх к прысвятку смажылі ці везлі прадаваць. 
29 кастрычніка 
Лонгін Сотнік. У гэты дзень маліліся Святому Лонгіну  хворыя на вочы, бо ён лічыўся 

ў народзе лекарам такіх хвароб. 

31 кастрычніка 
Дзень Лукі. Паўсюль спраўляліся восеньскія вяселлі, шчаслівыя сваты задаволена 

канстатавалі: «На Лукаша — дзеўка наша». Адзначаны ў той жа дзень Юльян лічыўся 
захавальнікам малых дзяцей. 



Папулярызацыя беларускай мовы 

 Калейдаскоп 
 кастрычнік 2023 

 Інтэрактыўная выстава «Размаўляй на мове, а не пра мову» 
12 кастрычніка, у беларускамоўны чацвер, у школьнай бібліятэцы была арганізавана 

інтэрактыўная выстава «Размаўляй на мове, а не пра мову». Наведвальнікам бібліятэкі 
супрацоўнікі прапаноўвалі выканаць розныя заданні: паспрабаваць сябе ў якасці 
перакладчыкаў з рускай мовы на беларускую і, наадварот, з беларускай мовы на рускую 

разгадаць рэбусы і крыжаванку, растлумачыць сэнс фразеалагізмаў і прыказак. Для вучняў 

3 класа была праведзена гульня «Я шукаю».  Дадзенае мерапрыемства спрыяла пашырэнню 

слоўнікавага запасу і кругагляду вучняў рознага ўзросту. 

 

 

 

 

  



Папулярызацыя беларускай мовы 

 Калейдаскоп 
 кастрычнік 2023 

Квест-гульні «Любімыя ласункі» 
12 кастрычніка з мэтай папулярызацыі роднай мовы вучні 6«Б» класа наведалі 

абласную бібліятэку імя Леніна і прынялі у́дзел у квест-гульні «Любімыя ласункі». 

Удзельнікі прайшлі 5 станцый, дзе выконвалі розныя заданні. Дзеці перакладалі 
словы, назвы займальных кніг, працягвалі прыказкі па пачатку, тлумачылі назвы беларускіх 

страу́, пагулялі у́ эстафету «Збяры у́раджай». Гульня скончылася з роу́ным лікам, і у́се 
у́дзельнікі атрымалі салодкія пачастункі. Мэта мерапрыемства: паглыбіць веды пра 
культуру, побыт і традыцыі беларускага народа. 

Настаўнік беларускай мовы і літаратуры Юрчанка С. А. 

 

 

 

  



Папулярызацыя беларускай мовы 

 Калейдаскоп 
 кастрычнік 2023 
  

Загадкi 

26 кастрычнiка з мэтай папулярызацыi роднай мовы у́ 5 «А» класе прайшло 

мерапрыемства «Загадкi», на якiм вучнi у́дасканальвалi у́меннi асэнсоу́ваць загадкi i 

адгадваць ix, звярнулi у́вагу на арыгiнальнасць формы i тэматычную разнастайнасць, 
пазнаёмiлicя з сучаснымi лiтаратурнымi загадкамi, a таксама прыдумвалi загадкi самi. 

Настау́нiк беларускай мовы i лiтаратуры Лicтраценка Т.М. 

 



Юбілейныя даты 

 Калейдаскоп 
 кастрычнік 2023 

11 кacтpычнiкa 110 год з дня нараджэння Эдзi Aгняцвeт 
 

 

  

Эдзі Агняцвет – сапраўднае імя Эдзі Сямёнаўна Каган (11 кастрычніка 1913 (або 

1916), Мінск — 17 ліпеня 2000) — беларуская паэтэса. 
Нарадзілася ў сям’і служачых. Скончыла 7-годку, працавала на мінскім заводзе 

«Камунар» (1930), год вучылася ў мінскай будаўнічай прафтэхшколе. Скончыла крытыка-
творчае аддзяленне літаратурнага факультэта Мінскага вышэйшага педагагічнага інстытута 
(1934). Завочна вучылася на педагагічным аддзяленні літфака педінстытута (1934—1936), 

працавала рэдактарам Беларускага радыё (1934—1938), кансультантам у кабінеце маладога 
аўтара СП БССР (1939), у аддзеле паэзіі часопіса «Полымя рэвалюцыі» (1940—1941). 

Падчас Вялікай Айчыннай вайны жыла ва Узбекістане. У 1945—1946 працавала ў 

Дзяржаўным выдавецтве БССР. Член Саюза пісьменнікаў СССР (з 1937). 

Дэбютавала вершамі ў 1929. Пісала пераважна для дзяцей. Выдала зборнікі паэзіі 
«Маё пакаленне» (1935), «Вершы» (1938), «Вясновай раніцай» (1941), «Край мой родны» 

(1945), «Дарога ў будучыню» (1949), «Беларуская рабіна» (1959), «Лірыка» (1965), «Круглы 

год: Выбранае» (1966), «Жаданне» (1971), «Спадзяванне калыханак» (1983), «Закаханым» 

(1986), паэму «На беразе Волгі» (1940). Выйшлі кнігі паэзіі для дзяцей «Васількі» (1947), 

«Ля піянерскага кастра» (1952), «Твае таварышы» (1957), «Госць з далёкай зямлі» (1958), 

«Незвычайныя канікулы» (1962), «Першы ліст» (1966), «Падарожнік» (1969), «Піянерская 
гама» (1970), «Краіна маленства» (1975), «Мы сур’ёзныя, мы вясёлыя» (1976), «Доктар 

Смех» (1977), «Ад зярнятка да вясёлкі» (1981), «Хто пачынае дзень?» (1982), «На двары 

алімпіяда» (1984), «Буду настаўнікам» (1990), паэмы «Песня пра піянерскі сцяг» (1949), 

«Мы будзем сябраваць» (1955, дапрацаванае выданне ў 1979), кніга для чытання ў 4 класе 
«Роднае слова» (з Я. Івашуціч, 1989). У 1976 выйшлі Выбраныя творы ў 2 тамах. 

Аўтар лібрэта -опер для дзяцей «Джанат» (1962, ставілася ў 1944, 1947, 1974), 

«Марынка» (урыўкі ў 1958, пастаўлена ў 1956). 

 



Юбілейныя даты 

 Калейдаскоп 
 кастрычнік 2023 

11 кacтpычнiкa 110 год з дня нараджэння Эдзi Aгняцвeт 
 

Пераклала на беларускую мову паасобныя творы А. Пушкіна, М. Някрасава, У. 

Маякоўскага, М. Ушакова, Г. Ахматавай, В. Шэфнера, А. Барто, Л. Украінкі, М. Бажана, Я. 

Судрабкална, С. Карыма і інш., кнігу Зульфіі «Такое сэрца ў мяне» (з А. Грачанікавым, 

1985), зборнікі паэзіі для дзяцей Я. Османіса «Сабака з рагаткай» (1976), Г. Сулейманавай 

«Сорак косак» (1982), М. Джаліля «Я гляджу на зоры» (1985). З французскай мовы 

пераклала кнігі П. Ж. Беранжэ «Выбраныя песні» (1960), «Краіна Паэмія» (анталогія 
французскай паэзіі для дзяцей, 1962), А. Экзюперы «Маленькі прынц» (1969), Г. Апалінэра 
«Зямны акіян» (1973), П. Элюара «З табою» (1980). 

Узнагароджана ордэнам «Знак Пашаны», медалямі. Узнагароджана міжнародным 

Ганаровым дыпломам імя Х. К. Андэрсена (1986) за кнігу вершаў і перакладаў для дзяцей 

«На двары алімпіяда». 

Пасмяротныя выданні 
«У свеце дабрыні» (2013 г., выд. «Адукацыя і выхаванне») — зборнік вершаў для 

дзяцей. Серыя «Бібліятэка часопіса „Вясёлка“». 
 

 



Юбілейныя даты 
 Калейдаскоп 

З нагоды юбілею 

 
 

60 год таму (у 1963 годзе) дзяржаўная ўстанова адукацыі “Сярэдняя школа №23 

г. Магілёва” адчыніла свае дзверы для першых вучняў.  З кожным годам школа 
прыгажэла і папаўнялася новымі вучнямі, настаўнікамі…На цяперашні час установа працуе 
ў звычайным рэжыме. Добразычлівыя настаўнікі з любоўю і трывалымі ведамі вядуць сваіх 

вучняў з 1-ага і да 11- ага класа, дапамагаюць выбраць правільны шлях у жыцці. 
 Кіруе ўсім працэсам навучання Камароў Максім Васільевіч – дырэктар ДУА 

“Сярэдняя школа №23 г. Магілёва”. Яго намеснікі Малахава РызвангульУлалімаўна,  
Драздова Алена Валер’еўна, Пархамовіч Анастасія Леанідаўна, Каспяровіч Святлана 
Рыгораўна граматна і ўмела кантралююць дзейнасць вучняў і вучэбны працэс настаўнікаў. 

У школе, акрамя базавых, адкрыты профільныя, спартыўны класы. Вучні і настаўнікі 
прымаюць актыўны ўдзел у розных конкурсах, алімпіядах, даследчых праектах, за якія 
атрымліваюць дыпломы і ўзнагароды.  

З нагоды юбілею 
З нагоды юбілею хачацца павіншаваць увесь педагагічны калектыў сярэдняй 

школы №23, пажадаць усім здароўя, добрых вучняў, творчых поспехаў. 

 



Літаратурная старонка 

 Калейдаскоп 
 кастрычнік 2023 

Год-карагод 
Год 

Ахвочы да прыгод 

Круціць, кружыць карагод. 

Пачынае пералік: 

Студзень, Люты, Сакавік. 

Студзень студзіць 

Рунь густую. 

Люты злосны, 

Ён лютуе. 

Сок пускае сакавік — 

Да салодкага прывык. 

Следам з краскай 

Красавік, 

І лясун, 

 І палявік. 

Травень-май 

Траву лагодзіць. 

Чэрвень 

З чырванню прыходзіць. 

Ліпень 

Ліпам цвет прыносіць. 

Жнівень жне, 

Атаву косіць. 

Раіць 

Верасень вясёлы: 

Хай лятуць на ўзлесак 

Пчолы. 

Там не зябнуць 

Ад расы, 

Зацвітаюць верасы. 

І кастрычнік не гуляе — 

Клопату з ільном хапае. 

Разлятаюцца кастрынкі, 
Як халодныя іскрынкі. 

Лістапад 

Надвор’ем мглістым 

Высцілае сцежкі 
Лістам. 

Снежань-лежань 

Снег трасе. 

Вось вам месяцы 

І ўсе. 

І нанова 

Кожны год 

Пачынае карагод. 

Рыгор Барадулін 



Цікава ведаць 

 Калейдаскоп 

Словы, націск у якіх выклікае пытанні 

АдзінАццаць, алфавІт, бульбянЫ, вЫпадак, грамадзЯнін, дачЫста, дзЕяч, 

дыспансЕр, зАгадзя, занЯтасць, ільнянЫ, індУстрыя, крапівА, каштарЫс, малЕнькі, 
мАркетынг, мАрмур, мЫсленне і мышлЕнне, назвАны, прЫяцель, рубЕль, стАтуя, 

спІна, сівЫ, садавінА, стАтут, фартУх, хрысціЯнін, цаглЯны, чатырнАццаць. 

 

Аб’Інець, абагульнЕнне, абагУльніць, абУтнік, аЕр, азбЕст, айвА, аманімІя, 

арАхіс, Атлас (геаграфічны), атлАс (тканіна), блытанІна, вОсемдзесят, вУсы, вярбА, 

дакумЕнт, жыхАр, Іканапіс, інструмЕнт, камЕнны, карабЕль, касцянЫ, кАшляць, 

квартАл, крыхУ, кулінарЫя, легІраванне, ліставЫ, лЮдскі, малЫ, нАфтавы, 

парУбка, рЭмень, табУ, таварЫскі, таварЫства, тавАрыш, 

упрЫсядкі, храмІраванне, цвісцІ, цыгАн, шэсцьдзесЯт, экспЕрт, ярынА . 

  

 

 
 

  

Рэдкалегія: Кудраўцаў А.(9б), Крупянкова 

А.(9б), Фруцкая А.(9б), Шаўцоў Д.(9б) 

Рэдактар Юрчанка С.А. 
 

 

 

 

 


